
Uunga siunnersuut: Erngup nukingata innaallagissiornermut atorneqartarnera 

pillugu Inatsisartut inatsisaat nr. xx, xx. xxx 2018-imeersoq 

(Inuussutissarsiornermut Nukissiuuteqarnermullu Naalakkersuisoq) 

 

 

Saqqummiussissut 

(Inuussutissarsiornermut Nukissiuuteqarnermullu Naalakkersuisoq) 

Siullermeerneqarnera 

 

 

Matumuuna nukissiuuteqarnermut erngup nukinganik nukissiornissamut isumalluutit 

atornissaat pillugit Inatsisartut inatsisissaannut nutaamut siunnersuut Naalakkersuisut 

sinnerlugit saqqummiutissavara. 

 

Naalakkersuisut nukissiuuteqarnermut imermillu pilersuinermut immikkoortortamut 

pilersaarutaat tapersersuiniarluni siunnersuut saqqummiunneqarpoq. Immikkoortortamut 

pilersaarutip anguniagaasa ilaat tassaavoq nunatta erngup nukinganik 

nukissiuuteqarnissamik annertuumik piukkunnaataasa ineriartortitaanissaannut 

aningaasaliisartunik kajumilersitsiniarneq. Ingammik inuussutissarsiornermut suliniutit 

nukissiuuteqarnermik pisariaqartitsisunut nutaanut naleqqiullugu nunatta erngup 

nukinganik nukissiuuteqarnissamik piukkunnaataasut nittarsaannerinut 

toqqammaviusinnaasumik inatsisinik pilersitsinissaq Naalakkersuisut siunnersuutikkut 

kissaatigaat. 

 

Suliassaqarfinni arlalinni maannakkut atuuttutut erngup nukinganik nukissiuuteqarnermut 

inatsisaasumit malittarisassiat siunnersuutip ingerlateqqippai. Taamaattorli suliassaqarfinni 

arlalinni erngup nukinganik nukissiuuteqarnermut inatsisaasumi allannguutissat pillugit 

siunnersuuteqarnissartik Naalakkersuisut pisariaqartissimavaat. 

 

Allannguutit pingaarnerit tassaapput: 

 

Erngup nukinganik nukissiuuteqarnermut inatsit malillugu kisermaassisinnaatitaanermik 

ilaqartumik misissueqqaarnermut akuersissummut nunami akuersissuteqarfiusumi 

sumiiffimmi annertoorujussuarmi erngup nukinganik nukissiuuteqarnermut isumalluutit 

ilaatinneqarsinnaapput. Isumalluummi pineqartumi atunngisap misissugareqqaarnissaanut, 

kingornatigullu atugarinissaanut illuatungiusumut allamut akuersissummik 

nalunaartoqartarnissaanik malittarisassaq taanna pinngitsoortitsisimavoq. 

Tamanna naleqquttuunngilaq tamatumalu kingunerisinnaavaa inuiaqatigiinni 

aningaasaqarnikkut maangaannartitsineq. Siunnersuutikkut atuinissamut akuersissutip 

nalunaarutaasumit misissueqqaarnermut akuersissutip nalunaarutiginera 

immikkoortinneqassaaq. 

 

Ilanngullugu erngup nukinganik nukissiorfinni ataasiakkaani piginnaasamut, 

taamaalillunilu piviusutigut pisariaqartitaasunut erngup nukinganik nukissiuuteqarnissamut 

isumalluummut naleqquttunik immikkut ittuunerusunik atugassaqartitsilluni atuinissamut 

akuersissutip nalunaarutiginissaa siunnersuummi periarfissinneqarpoq. Erngup nukinganik 

nukissiuteqarnissamut isumalluutip ilaa atorneqarani uninngatiinnarnissaa 

pinngitsoorniarlugu erngup nukinganik nukissiuuteqarnissamut isumalluutip 

ataatsimoorussamik atornissaanut akuersissummik nalunaaruteqartoqarsinnaaneranik 

tamanna nassataqartitsivoq. Taamaattorli erngup nukinganik nukissiuuteqarnissamut 

isumalluummut kisermaassisinnaatitaaneq tunniunneqarsinnaavoq erngup nukinganik 

isumalluutinut imaqqortussutinullu tunngatillugu pissutsini ataasiakkaani pisariaqartinne-

qarpat. 

 

Siunnersuutikkut erngup nukinganik nukissiorfinnik sanaartortitsinernut erngullu 

nukinganik nukissiorfinnik atuinissamut tunngasutigut piffissaliussat pillugit 

sukaterisoqarpoq, ilaalluni erngup nukinganik nukissiuuteqarnissamut isumalluutip 

atorneqarani uninngaannartinneqannginnissaa siunertaralugu. 

 

Suliassaqarfinni pingaarutilinni arlalinni siunnersuut inatsisip atuuttup tunngavigisai 

ingerlateqqippai. Taamaalilluni pineqartoq suli tassaavoq sinaakkutissatut inatsit, erngup 

nukinganik nukissiuuteqarnermik suliniutinik assigiinngitsunik imaqarsinnaassasoq. 

 

Suliniutinut ataasiakkaanut malittarisassanik akuersissutaasumilu piumasaqaatinik 

erseqqinnerusunik Naalakkersuisut nalunaarutit, iluserisanut akuersissutit, piviusutullu 

akuersissutit aqqutigalugit aalajangiisinnaanerannik tamanna isumaqarpoq. Taamaalilluni 

siunnersuummut anguniagaq suli tassaavoq tamakkiisumik tunngaveqartumik 

ingerlassaqarnissap qulakkeernissaa, isumannaallisaanermik sianiginninneq, avatangiisinut 

sianiginninneq, aamma inuiaqatigiinnut tunngatillugu piuartitsinissamik sianiginninneq 

tunngavigineqarlutik. 

 

Taamatut oqaaseqarlunga siunnersuut Inatsisartunut akuersaartumik 

oqaluuserisassanngortippara. 


